
 Жыццёвыя перамены
Ёсць многа розных парадоксаў,
Якія цяжка ўразумець,
І нават з досведам дарослым
Яны даступныя ледзь-ледзь.

Напрыклад, часта чуў парады,
Маўляў, вучыся і працуй.
На гулі розныя і звады 
Дарэмна часу не марнуй.

Мацуй заможнасць і багацце
(Так людзі ўсе цяпер жывуць)
І ўрэшце гэтак знойдзеш шчасце,
А вечарыны не ўцякуць.

Ды памылкова павучалі,
І ўцяміць гэтае найгорш,
Бо вечарыны дзесь прапалі,
А працы стала значна больш.

 Гумарыстычны санет
Два багамолы ў бары выпівалі —
Прыгожыя заможныя жукі.
Сваю сустрэчу хмельна адзначалі,
Не бачыліся доўга сябрукі.

Цякла размова шчыра і няспешна —
Патрэбна перацерці тузін спраў.
Каб ап’янець — з такой вось мэтай грэшнай
Жук па адной яшчэ прапанаваў.

З лагодным нападпітку разуменнем
Падумаў сябра і прыняў рашэнне,
Сказаўшы: «А давай яшчэ па дзве.

Бо жонка сёння з вéлізным імкненнем
Пасля вяртання ў некалькі імгненняў
Мне галаву ўсё роўна адарве».

Час вяроўкай не прывяжаш

***
Даваў урокі мне сусед
Наконт жыцця на свеце белым,
Каб жыць увогуле без бед
Альбо пазбегнуць іх умела.

Быў у яго заўжды адказ
На ўсе абставіны гатовы.
Па многіх справах мог зараз
Ён з гумарам зрабіць высновы.

На жаль, аб тым, што ён казаў,
Я забываў праз колькі содняў.
Ды ўсё-ткі з процьмы смешных спраў
Адно выказванне запомніў.

Ён пераконваў, што мана —
З грашамі цяжка расставацца,
Бо з імі ў сто разоў аднак
Цяжэй заўсёды… сустракацца.

 Настрой i летняе надвор’е
Вось толькі лета прычакалі,
А ўжо на спад сабраўся дзень.
Надвор’я зменлівыя хвалі
Лагодзяць думкі ўсё радзей.

На жаль, засмучвае прырода —
Пануюць колкія дажджы,
І з гэтай «мокрае» нагоды
Душа да працы не ляжыць.

Не пішуцца чамусьці вершы,
Згубіўся ўстойлівы імпэт…
Каб аднавіць уздым ранейшы,
Схадзіць планую на балет.

Танцорак зграбненькія ножкі
Напэўна вернуць мне настрой,
І я, ўлюблёны ў пекнасць трошкі,
Знайду свой творчы неспакой.

